
ABSTRAK 

Artikel ini menilai semula asas kedaulatan Malaysia dengan menelusuri 

kesinambungan sejarah kenegaraan Melayu yang mendahului penjajahan 

Barat, serta menekankan peranan institusi Raja-Raja Melayu dan strategi 

diplomasi sebagai instrumen utama dalam mempertahankan maruah dan 

wilayah. Melalui analisis sejarah, prinsip undang-undang antarabangsa 

seperti uti possidetis juris, serta pendekatan diplomatik yang digunakan oleh 

kerajaan-kerajaan Melayu terdahulu, artikel ini menyoroti bagaimana 

kedaulatan Malaysia terbina atas landasan yang jauh lebih mendalam 

daripada tarikh kemerdekaan 1957 semata-mata. Dalam konteks geopolitik 

semasa, termasuk isu Laut China Selatan, Batu Puteh (Pedra Branca), dan 

tuntutan Sabah, peneguhan semula naratif sejarah dan diplomasi Melayu 

menjadi penting sebagai asas kekuatan negara. Artikel ini mencadangkan 

bahawa warisan Nusantara dan kebijaksanaan diplomatik Melayu harus terus 

dijadikan rujukan dalam dasar luar dan strategi mempertahankan kedaulatan 

negara. 

1.0 Pengenalan 

Kedaulatan merupakan asas terpenting dalam sistem negara bangsa moden, terutama dalam konteks 

hubungan antarabangsa yang mementingkan pengiktirafan dan legitimasi pemerintahan (Ronzitti, 

2015). Bagi Malaysia, pemahaman terhadap kedaulatan tidak boleh hanya dilihat melalui kaca mata 

penjajahan dan kemerdekaan 1957 semata-mata. Ia perlu ditelusuri lebih jauh, merentasi sejarah 

kenegaraan Melayu yang mendahului kedatangan kuasa Barat dan bagaimana institusi diraja serta 

diplomasi menjadi instrumen mempertahankan maruah dan wilayah. 

 

Dalam lanskap geopolitik masa kini yang melibatkan tekanan dari kuasa besar, tuntutan bertindih di 

Laut China Selatan, serta isu kedaulatan seperti Batu Puteh dan Sabah, Malaysia harus memahami 

semula asas-asas kedaulatan yang diwarisi. Artikel ini cuba menelusuri aspek sejarah, perundangan 

dan diplomatik yang membentuk tunjang kedaulatan negara agar dapat dijadikan rujukan dalam 

mendepani cabaran kontemporari.  

 

 

2.0 Warisan Kedaulatan dan Peranan Raja-Raja Melayu 

Perbahasan mengenai kedaulatan dalam konteks Melayu tidak seharusnya bermula dari zaman 

penjajahan atau detik kemerdekaan semata-mata. Sebaliknya, ia harus ditelusuri jauh ke belakang, ke 

akar sejarah yang membentuk identiti dan daya tahan politik orang Melayu. Tamadun Melayu telah 

lama wujud dan berkembang, memperlihatkan ciri-ciri kenegaraan yang tersusun seperti struktur 

pentadbiran, sistem undang-undang, hubungan luar, dan pengiktirafan diplomatik, jauh sebelum 

kelahiran Kesultanan Melaka. 

 

Jejak kenegaraan Melayu boleh dikesan seawal abad pertama Masihi di kawasan Lembah Bujang, 

Kedah (Murphy, 2018). Tapak-tapak arkeologi yang ditemui memperlihatkan kewujudan kompleks 

keagamaan, pelabuhan, sistem saliran dan aktiviti perdagangan yang aktif dengan India, Timur Tengah 

dan China. Ini membuktikan bahawa masyarakat tempatan ketika itu bukan sahaja memiliki struktur 

sosial yang kompleks, malah terlibat dalam jaringan perdagangan antarabangsa, satu ciri penting 

dalam sesebuah negara berdaulat. 

 

ABSTRACT 

This article re-evaluates the foundations of Malaysia’s sovereignty by tracing 

the continuity of Malay statehood that predates Western colonisation and 

emphasises the role of the Malay Rulers and diplomatic strategies as key 

instruments in defending dignity and territorial integrity. Through historical 

analysis, principles of international law such as uti possidetis juris, and the 

diplomatic approaches used by earlier Malay polities, the article highlights how 

Malaysia’s sovereignty is built upon a foundation far deeper than the 1957 

independence date alone. In the current geopolitical context, including the 

South China Sea, Pedra Branca (Batu Puteh), and Sabah claims, the 

reaffirmation of historical narratives and Malay diplomacy becomes crucial as 

a pillar of national strength. This article argues that the Nusantara heritage 

and the diplomatic wisdom of the Malays should continue to serve as 

references in foreign policy and in strategies to safeguard national 

sovereignty.  

Langkasuka pula muncul sekitar abad kedua hingga ketujuh di kawasan utara Semenanjung, dan 

dicatat dalam sumber China dan India sebagai kerajaan penting di rantau ini (Southworth, 2004). 

Catatan I-Tsing dan sumber Dinasti Sui menyebut hubungan diplomatik antara Langkasuka dan 

empayar China (Yaapar, 2019). Pemerintah Langkasuka menjalankan sistem beraja, mengamalkan 

agama Hindu-Buddha dan mengekalkan hubungan diplomatik serantau. Walaupun dokumentasi 

pentadbiran agak terhad, kedudukan strategik Langkasuka sebagai pelabuhan antarabangsa 

menunjukkan sifat kenegaraan yang jelas. 

 

Empayar Srivijaya yang berpusat di Palembang merupakan antara contoh terkuat kenegaraan Melayu 

awal (Nasir & Ramli, 2022). Ia menguasai laluan maritim utama dari abad ketujuh hingga ke dua belas, 

menjadikan Selat Melaka sebagai nadi perdagangan dunia. Catatan I-Tsing menggambarkan Srivijaya 

sebagai pusat pembelajaran agama Buddha dan empayar dagang yang kaya. Srivijaya menjalinkan 

hubungan rasmi dengan China, India dan kerajaan lain di Asia Tenggara, memungut cukai pelabuhan 

dan mentadbir wilayah yang luas (Miksic, 2021). Prasasti yang ditemui seperti Kedukan Bukit dan 

Talang Tuwo memperlihatkan sistem pentadbiran dan pengurusan yang tersusun. 

 

Kemunculan Majapahit pada akhir abad ketiga belas sering dibincangkan sebagai empayar dominan 

di rantau ini, tatkala Srivijaya di ambang kemerosotan. Berdasarkan teks Nagarakretagama, Majapahit 

mendakwa pengaruhnya merentasi Kepulauan Melayu termasuk wilayah Melayu di Semenanjung. 

Namun demikian, pengaruh Majapahit lebih bersifat simbolik dan tidak mencerminkan pemerintahan 

langsung (Redana, 2019). Banyak negeri Melayu tetap mempunyai sultan, sistem adat dan jaringan 

perdagangan sendiri. Majapahit menjalin hubungan perdagangan dan perkahwinan politik, tetapi tidak 

menggugat sepenuhnya kedaulatan negeri-negeri Melayu yang lain. 

 

Dalam masa yang sama, muncul Kesultanan Samudera Pasai di utara Sumatera sebagai kerajaan 

Islam pertama di rantau ini. Pasai mengeluarkan dinar emas dengan kalimah syahadah, menjadi pusat 

perdagangan dan memiliki sistem pentadbiran Islam yang lengkap (Yaapar, 2019). Ibn Battuta 

mencatatkan kunjungannya ke Pasai dan menggambarkannya sebagai negeri Islam yang makmur. 

Pasai juga menjalinkan hubungan dengan dunia Islam lain termasuk Mesir dan Gujarat. Perkembangan 

ini memperkukuh perubahan orientasi politik dan keagamaan dalam dunia Melayu. 

 

Menjelang abad ke-15, kerajaan-kerajaan Melayu telah menunjukkan ciri-ciri kenegaraan yang 

lengkap, termasuk sistem perundangan, pengurusan wilayah, hubungan diplomatik dan pentadbiran 

berpusat. Contoh paling ketara ialah Kesultanan Melaka yang menjalinkan hubungan rasmi dengan 

Dinasti Ming di China dan kerajaan-kerajaan Islam di rantau ini (Borschberg, 2022). 

 

Apabila membincangkan konsep kedaulatan Malaysia, naratif umum sering bermula dari detik 

kemerdekaan pada 31 Ogos 1957. Namun begitu, naratif ini wajar dikembangkan agar tidak 

mengabaikan asas sejarah yang telah lama terbina dalam dunia Melayu. Sejak abad ke-15 kerajaan-

kerajaan Melayu telah menunjukkan ciri-ciri kenegaraan yang kukuh termasuk sistem pemerintahan 

tersendiri, hubungan diplomatik antarabangsa, kawalan wilayah, dan perundangan berstruktur. Hal ini 

membuktikan bahawa kedaulatan dalam konteks Malaysia hari ini bukanlah hasil ciptaan pascakolonial 

semata-mata, tetapi berakar jauh dalam tradisi kenegaraan Melayu yang telah wujud ratusan tahun 

sebelumnya. 

 

 

3.0 Kesultanan Melaka dan Penerusnya 

Kesultanan Melaka sering dijadikan contoh paling jelas dan penting. Ia bukan sahaja merupakan pusat 

perdagangan serantau, malah menjalinkan hubungan rasmi dengan Dinasti Ming di China dan 

beberapa kerajaan Islam lain seperti Pasai, Samudera, dan Acheh. Catatan Laksamana Cheng Ho 

menyebut mengenai kehadiran duta Melaka ke istana empayar China, yang menunjukkan pengiktirafan 

diplomatik kepada entiti tersebut (Dar, 2016). Melaka juga memiliki struktur pentadbiran yang rapi 

termasuk jawatan Bendahara, Laksamana, dan Temenggung serta mengamalkan Undang Undang 

Laut Melaka dan Hukum Kanun Melaka. 

 

Kejatuhan Melaka kepada Portugis bukan bermakna kedaulatan Melayu lesap. Warisan kenegaraan 

tersebut diteruskan oleh Kesultanan Johor Riau Lingga, yang diasaskan oleh waris Kesultanan Melaka 

(Swastiwi, 2023). Kesultanan ini bukan sahaja mengukuhkan kuasa di Semenanjung dan Kepulauan 

Riau, tetapi turut menjalinkan hubungan perjanjian dengan Belanda dan Inggeris. Ia membuktikan 

kesinambungan warisan politik Melayu dalam konteks kenegaraan moden. 

 
 
4.0 Acheh Darussalam dan Khilafah 

Kesultanan Acheh Darussalam merupakan kuasa besar Islam yang muncul di utara Sumatera pada 

abad ke-16 belas, menggantikan peranan Samudera Pasai sebagai pusat penyebaran Islam di wilayah 

tersebut. Di bawah pemerintahan Sultan Ali Mughayat Syah, Acheh mula memperluaskan wilayahnya 

dan mengusir pengaruh Portugis dari beberapa pelabuhan penting (Rahman, 2021). Usaha ini 

diteruskan oleh sultan sultan selepasnya, termasuk Sultan Iskandar Muda yang memerintah dari tahun 

1607 hingga 1636, dan dianggap sebagai tokoh paling berpengaruh dalam sejarah Acheh. Di bawah 

pentadbiran baginda, Acheh menjadi salah satu pusat perdagangan dan keilmuan Islam yang utama di 

rantau ini (Badri, 2021). 

 

Sultan Iskandar Muda melaksanakan pembaharuan dalam pentadbiran, ketenteraan dan perundangan. 

Baginda mengukuhkan institusi keagamaan dengan mengundang ulama dari pelbagai wilayah Islam 

seperti Arab, Parsi dan India. Pelabuhan Acheh menjadi tumpuan pedagang dari Timur Tengah, 

Gujarat, Pegu, dan wilayah wilayah Melayu yang lain. Acheh bukan sahaja berdiri sebagai sebuah 

kerajaan yang kuat dari segi ketenteraan, malah turut dikenali kerana kecemerlangan intelektual Islam.  

 

Dari sudut hubungan antarabangsa, Acheh menunjukkan kemahiran diplomatik yang tinggi apabila 

menjalin hubungan rasmi dengan Khilafah Uthmaniyyah di Istanbul (Mailin, 2021). Hubungan ini bukan 

sekadar simbolik, malah membawa manfaat ketenteraan yang ketara. Sebagai membalas hubungan 

ini, pihak Uthmaniyyah menghantar pakar senjata, meriam, dan tenaga tentera untuk membantu Acheh 

menentang Portugis yang cuba menguasai Selat Melaka (Göksoy, 2011). Ini meletakkan Acheh dalam 

rangkaian kuasa Islam global, dan menjadi bukti bagaimana diplomasi boleh menjadi benteng 

kedaulatan dalam menghadapi ancaman kuasa Eropah. 

 

Apabila Belanda mula muncul sebagai kuasa kolonial utama menggantikan Portugis, Acheh berdepan 

dengan cabaran baharu. Walaupun wilayah wilayah sekitar seperti Melaka, Johor dan Sumatera Timur 

jatuh ke tangan kuasa asing, Acheh tetap teguh mempertahankan kemerdekaannya. Ketika Perang 

Acheh meletus pada tahun 1873, Belanda menyangka mereka mampu menundukkan Acheh dalam 

masa singkat. Namun, perang ini berlanjutan lebih tiga dekad sehingga awal abad ke dua puluh, 

menjadikan ia antara konflik penjajahan paling lama dan berdarah dalam sejarah Asia Tenggara (Hasbi, 

2024). 

 

Keupayaan Acheh untuk bertahan begitu lama berpunca daripada semangat jihad yang tinggi dalam 

kalangan rakyatnya, struktur pentadbiran yang tersusun dan sokongan ulama yang memperkukuh 

legitimasi pemerintahan.  

Meskipun akhirnya Acheh dijajah secara rasmi oleh Belanda, semangat perjuangan dan ketahanan 

politik serta budaya Acheh kekal hidup dan terus menjadi sumber inspirasi kepada gerakan 

nasionalisme Indonesia di kemudian hari. Kesultanan Acheh bukan sahaja mencatat sejarah sebagai 

sebuah kuasa besar Islam di Alam Melayu, tetapi juga sebagai lambang keteguhan sebuah kerajaan. 

 

 

5.0 Kesultanan Brunei: Bertahan dan Berkembang 

Kesultanan Brunei mengekalkan kedaulatan sepanjang menjadi negeri naungan British dan menolak 

penyertaan ke dalam Persekutuan Malaysia pada tahun 1963. Sewaktu zaman kemuncaknya di kurun 

ke-15 dan kurun ke-16, Brunei menguasai wilayah besar termasuk Sabah, Sarawak dan sebahagian 

selatan Filipina (Bala, 2005).  

 

Brunei merupakan antara kerajaan Melayu yang paling lama bertahan sebagai entiti berdaulat di Asia 

Tenggara. Seawal abad ke-16, Brunei telah menunjukkan kematangan dalam hubungan antarabangsa 

apabila terlibat dalam Perang Kastilla pada tahun 1578, satu konflik ketenteraan antara Kesultanan 

Brunei dan Sepanyol. Perang ini berpunca daripada keinginan Sepanyol yang berpangkalan di Manila 

untuk meluaskan pengaruh agama Kristian dan politik mereka ke Borneo. Walaupun Sepanyol sempat 

menawan Kota Batu, pusat pemerintahan Brunei ketika itu, mereka gagal mengekalkannya apabila 

diserang wabak penyakit dan berdepan dengan tentangan hebat daripada pasukan Brunei yang 

dipimpin oleh Sultan Saiful Rijal. Akhirnya, Sepanyol berundur dan Brunei kekal berdaulat (Rusli & 

Puspitawati, 2023). 

 

Pada abad ke-19, Brunei sekali lagi diuji apabila berhadapan dengan tekanan daripada penjajahan 

British melalui kemaraan James Brooke dan keturunannya di Sarawak. Brooke, yang pada awalnya 

bertindak sebagai penyelesai konflik di Borneo barat laut, secara beransur ansur memperluaskan 

kuasa dengan mengambil alih wilayah wilayah Brunei melalui cara yang licik dan tidak seimbang. 

Brunei kehilangan banyak wilayah termasuk Limbang yang diambil pada tahun 1890 secara sepihak 

oleh Sarawak tanpa persetujuan Sultan Brunei (Crisswell, 2011). Pengambilalihan ini kekal menjadi isu 

sensitif antara Brunei dan Malaysia hingga ke hari ini. 

 
Namun begitu, usaha Brooke untuk terus memperluaskan wilayahnya tidak sentiasa berjaya. Beliau 

pernah menyatakan hasrat untuk mendapatkan daerah Belait dan Tutong, dua kawasan penting yang 

masih berada di bawah kekuasaan Brunei (Horton, 1987). Dalam hal ini, Sultan Hashim Jalilul Alam 

Aqamaddin menunjukkan kebijaksanaan diplomatiknya. Baginda tidak tunduk kepada tekanan Brooke, 

sebaliknya menggunakan saluran diplomasi untuk mempertahankan wilayah yang masih berbaki itu. 

Melalui surat-menyurat dengan pihak British di London dan usaha untuk mendapatkan perlindungan 

rasmi, Sultan Hashim berjaya mengekang niat Brooke daripada terus menceroboh wilayah Brunei yang 

lain. 

 

Apa yang membezakan Brunei daripada kebanyakan negeri Melayu lain ialah keupayaannya untuk 

terus mengekalkan institusi beraja dan struktur pemerintahan Islam yang tersusun, termasuk 

pelaksanaan undang-undang Syariah dalam pentadbiran. Walaupun Brunei menjadi negeri naungan 

British mulai tahun 1888 dan kemudiannya sebuah protektorat pada tahun 1906, pihak British tidak 

membubarkan institusi beraja atau campur tangan secara langsung dalam hal ehwal agama dan adat 

Melayu. Sultan Brunei kekal sebagai pemerintah yang berdaulat dalam urusan dalaman kerajaannya. 

 

Maka, meskipun berhadapan dengan tekanan kolonial dan kehilangan wilayah secara berperingkat, 

Brunei tidak pernah kehilangan kedaulatan dalaman. Ia mengekalkan identitinya sebagai sebuah 

negara Melayu Islam Beraja yang berdaulat sehingga kini, suatu pencapaian yang jarang berlaku di 

rantau yang menyaksikan banyak kerajaan lama lenyap ditelan gelombang penjajahan Barat. 

 

 
6.0 Sulu, Tidore, Siak dan Pontianak 

Kesultanan Sulu di Filipina selatan menandatangani perjanjian dengan Syarikat Borneo Utara British 

yang menjadi asas tuntutan Sabah. Ia mempunyai struktur pentadbiran berasaskan Islam dan 

membahagikan wilayah kepada datu, serta mengendalikan hubungan luar secara aktif. Sulu juga 

menjalin hubungan dengan Sepanyol dan Amerika Syarikat, membuktikan pengiktirafan antarabangsa 

terhadap entiti ini (Rusli & Mazlan, 2013). 

 

Kesultanan Tidore dan Ternate menjalinkan hubungan diplomatik dan perdagangan rempah dengan 

kuasa Eropah seperti Portugis dan Belanda (Lukito et al., 2025). Mereka dikenali sebagai kuasa maritim 

tempatan yang memiliki sistem bangsawan dan institusi Islam yang tersendiri. 

 

Kesultanan Siak Sri Indrapura memiliki struktur pentadbiran dan menjalin perjanjian dengan Belanda 

(Hasudungan & Sunarti 2024), manakala Kesultanan Pontianak pula mengekalkan hubungan 

diplomatik dengan kuasa kolonial serta mempunyai institusi agama dan pendidikan Islam yang 

tersusun. 

 

 

7.0 Kuasa Wilayah Utara: Kedah dan Patani 

Kesultanan Kedah merupakan antara kerajaan tertua di rantau ini dan memainkan peranan penting 

dalam mempertahankan institusi beraja melalui diplomasi. Kedah mengekalkan takhtanya meskipun 

beberapa kali ditekan oleh kuasa luar seperti Siam dan British (Hamzah, 2002). Hubungan Kedah 

dengan Siam disulami perjanjian dan rundingan, termasuk dalam isu ufti tahunan (Sukri, 2022), dan 

kemudian diteruskan dalam bentuk perjanjian perlindungan bersama British. Ini menunjukkan 

keupayaan kerajaan Melayu mengekalkan kedaulatan melalui diplomasi berlapis (Rusli, 2025). 

 

Kesultanan Patani pula, meskipun secara teknikal menjadi negeri taklukan Siam, tetap mengekalkan 

struktur pemerintahan dan institusi budaya sendiri. Patani pernah ditadbir oleh sultanah seperti Raja 

Hijau dan Raja Biru, menunjukkan fleksibiliti dalam sistem politik mereka (Lamey, 2013). Patani 

menjalin hubungan perdagangan dengan China, Melaka dan negeri negeri lain, serta terkenal dengan 

kekuatan ketenteraan dan industri logam termasuk meriam besar seperti Seri Negara dan Seri Patani. 

 
 
8.0 Bunga Mas: Penjajahan atau Persahabatan? 

Amalan penghantaran bunga mas oleh negeri-negeri Melayu Utara seperti Kedah, Kelantan, dan 

Terengganu kepada kerajaan Siam merupakan tradisi diplomatik yang berlangsung selama berabad 

lamanya, khususnya dari abad ke-18 hingga awal abad ke-20. Bunga mas, biasanya berupa pohon 

kecil yang diperbuat daripada emas dan perak, dihantar ke Bangkok setiap tiga tahun sebagai tanda 

penghormatan dan hubungan baik antara istana Melayu dan Raja Siam (Agost, 2020). 

 

Sebagai balasan, kerajaan Siam sering memberikan hadiah berupa kain sutera, perhiasan mewah, 

atau pengiktirafan rasmi terhadap pemerintah negeri-negeri tersebut (Said, 2025). Hubungan ini 

berlandaskan adat dan protokol serantau dengan struktur kuasa yang tidak setara tetapi tidak juga 

bersifat penjajahan secara mutlak. Pentadbiran, undang-undang, dan sistem pemerintahan dalam 

negeri Melayu kekal milik Sultan dan pembesar setempat, tanpa campur tangan langsung dari Siam. 

Dalam kerangka undang-undang antarabangsa moden, amalan seperti bunga mas tidak boleh 

ditafsirkan sebagai penyerahan kedaulatan. Ia tidak menepati syarat-syarat pemindahan wilayah atau 

pengiktirafan sah terhadap hak pemerintahan. Sebaliknya, ia lebih menyerupai “gesture of political 

goodwill” atau “symbolic diplomacy” iaitu amalan yang masih wujud hari ini dalam bentuk yang berbeza. 

 

Sebagai contoh, negara-negara kecil sering menunjukkan sokongan kepada kuasa besar melalui 

penyertaan dalam inisiatif antarabangsa, pengiktirafan simbolik, atau hadiah diplomatik semasa 

lawatan negara. Hubungan seperti ini, sama seperti amalan bunga mas, berfungsi untuk melindungi 

kepentingan negara kecil, menjamin keselamatan, dan mengekalkan keharmonian serantau, tanpa 

menjejaskan kedaulatan mereka. 

 

Oleh itu, amalan bunga mas harus difahami sebagai satu bentuk diplomasi pragmatik dan berakar 

dalam budaya serantau, bukan bukti kehilangan kuasa atau penjajahan. Ia mencerminkan 

kebijaksanaan politik raja-raja Melayu dalam mengimbangi kuasa serantau dan mengekalkan 

kemerdekaan negeri masing-masing dalam suasana geopolitik yang mencabar. 

 
 

9.0 Perjanjian British-Belanda 1824, Perjanjian Pangkor 1874 dan Perjanjian 

1909 

Rantau Alam Melayu yang dahulunya terdiri daripada kerajaan dan kesultanan yang merdeka dan 

berdaulat mula mengalami perubahan besar apabila kuasa kuasa Barat secara sistematik 

mencengkam wilayah ini melalui perjanjian perjanjian antarabangsa. Tiga perjanjian utama yang 

menandakan fasa penguasaan asing ke atas dunia Melayu ialah Perjanjian British Belanda 1824, 

Perjanjian Pangkor 1874 dan Perjanjian 1909. Ketiga tiga perjanjian ini bukan sahaja mengukuhkan 

kedudukan British dan Belanda di rantau ini, tetapi juga menandakan peralihan kuasa daripada raja 

raja Melayu kepada pentadbiran kolonial Eropah. 

 

Namun, perubahan ini tidak berlaku tanpa tentangan. Beberapa pemerintah Melayu berusaha 

mempertahankan kedaulatan negeri masing masing melalui pelbagai cara, termasuk saluran diplomasi, 

perundangan dan pembinaan sistem pentadbiran moden. Di Terengganu, Sultan Zainal Abidin ketiga 

menggubal Undang undang Bagi Diri Kerajaan Terengganu pada tahun 1911 sebagai reaksi terhadap 

Perjanjian 1909 yang menyerahkan negeri itu kepada British tanpa persetujuan baginda (Musa, 2012). 

Undang undang tubuh ini menegaskan kuasa sultan sebagai pemerintah tertinggi dan menolak campur 

tangan asing dalam hal ehwal pentadbiran.  Perkara ini juga merupakan perisytiharan bahawa 

Terengganu adalah sebuah negeri Islamiyah dan Melayuwiyah yang ditadbir berdasarkan hukum 

syarak dan warisan budaya Melayu tempatan. Undang-undang ini menjadi satu bentuk penegasan 

bertulis terhadap kedaulatan negeri serta manifestasi penolakan terhadap penjajahan secara tersirat. 

 

Di Johor pula, Sultan Abu Bakar mengambil langkah lebih awal dengan menggubal Undang- undang 

Tubuh Negeri Johor pada tahun 1895, menjadikan Johor negeri Melayu pertama yang memiliki 

perlembagaan bertulis (Rusli, 2025c). Hal ini menunjukkan kesungguhan Johor dalam mengatur sistem 

pentadbirannya sendiri mengikut acuan moden. Lebih menarik, Johor juga mengambil inisiatif 

menandakan sempadannya secara rasmi apabila Dato’ Bentara Luar, Muhammad Salleh bin Perang, 

melukis dan menerbitkan peta negeri Johor sekitar tahun 1894. Peta tersebut bukan sahaja menjadi 

rujukan geografi, tetapi juga satu pernyataan simbolik bahawa Johor adalah sebuah kerajaan yang 

berdaulat dengan wilayah yang jelas dan tidak boleh dicabuli sesuka hati oleh kuasa luar. 

Perjanjian British Belanda 1824 merupakan titik mula kepada pembahagian dunia Melayu antara dua 

kuasa penjajah utama (Rusli, Dremliuga &Talaat, 2020). British memperoleh pengaruh ke atas wilayah 

di utara Selat Melaka termasuk Melaka dan Pulau Pinang, manakala Belanda menguasai Sumatera 

dan kawasan selatan. Perjanjian ini berlaku tanpa merujuk kepada pemerintah tempatan, walaupun ia 

melibatkan Wilayah-wilayah yang telah lama wujud sebagai sebahagian daripada jaringan kuasa 

Melayu rentas Selat. Ia memisahkan dunia Melayu berdasarkan kepentingan penjajah dan menjadi 

asas kepada sempadan moden antara Malaysia dan Indonesia. 

 

Perjanjian Pangkor 1874 pula membuka jalan kepada sistem Residen British di Perak, di mana Raja 

Abdullah bersetuju menerima penasihat British dalam semua urusan kecuali agama dan adat (Rusli, 

2025a). Walaupun dilihat sebagai penyelesaian kepada krisis dalaman istana, perjanjian ini sebenarnya 

memulakan era baru di mana kuasa politik sultan mula digantikan dengan kawalan pentadbiran 

kolonial. Sistem ini diperluaskan ke negeri lain seperti Selangor, Negeri Sembilan dan Pahang. 

 

Perjanjian Bangkok 1909 yang dimeterai antara British dan Siam pula menyaksikan Kedah, Perlis, 

Kelantan dan Terengganu diserahkan kepada British (Paget & Varoprakar, 1909). Sultan-sultan di 

negeri negeri ini tidak dirundingi dan hanya dimaklumkan selepas keputusan dibuat. Sultan Terengganu 

secara khusus terkejut dan kecewa dengan perjanjian tersebut lalu bertindak menggubal undang 

undang tubuh negeri bagi menegaskan kuasa dan kedaulatannya sendiri (Rusli, 2016). 

 

Ketiga tiga perjanjian ini membuktikan bahawa kuasa luar menguasai Alam Melayu bukan semata-mata 

melalui kekerasan, tetapi dengan menggunakan perjanjian perjanjian yang dirangka atas nama 

kepentingan bersama, namun hakikatnya mengabaikan suara dan hak pemerintah Melayu. Dalam 

menghadapi tekanan ini, masih wujud usaha tegas daripada pemimpin Melayu untuk mempertahankan 

maruah, kuasa dan sempadan negeri mereka dengan cara tersendiri, sama ada melalui diplomasi, 

undang-undang, pemetaan atau pengisytiharan kenegaraan. Negeri seperti Terengganu dan Johor 

membuktikan bahawa daya tahan politik Melayu tidak hanya bergantung kepada kekuatan ketenteraan, 

tetapi juga pada kebijaksanaan pentadbiran, nilai agama dan warisan kebangsaan. 

 

 

10.0 Pewarisan Wilayah dan Prinsip Undang-Undang 

Prinsip uti possidetis juris yang digunakan semasa pembentukan Malaysia pada tahun 1963 

memainkan peranan penting dalam mengekalkan sempadan warisan penjajahan sebagai asas sah 

kedaulatan (Anderson, 2017). Prinsip ini menegaskan bahawa sempadan yang wujud sewaktu era 

penjajahan harus diterima dan dihormati selepas kemerdekaan bagi mengelakkan pertikaian 

sempadan yang berpanjangan serta merosakkan kestabilan serantau. Dalam konteks Malaysia, prinsip 

ini telah digunakan untuk mengukuhkan kedudukan Sabah sebagai sebahagian daripada Persekutuan 

Malaysia, meskipun terdapat tuntutan luar, khususnya daripada Filipina, yang mempersoalkan status 

wilayah tersebut. 

 

Kepentingan prinsip ini tidak terhad kepada Malaysia sahaja, malah ia turut diterapkan dalam 

pembentukan negara-negara baharu di Amerika Latin, Afrika dan juga Asia. Prinsip ini menjadi asas 

perundangan antarabangsa bagi memastikan kesinambungan sempadan politik lama dalam landskap 

baharu pascakolonial, sekali gus memberikan legitimasi terhadap sempadan yang diwarisi daripada 

kuasa penjajah. 

 

Di Malaysia, beberapa perjanjian yang dirangka semasa zaman penjajahan, walaupun tidak mendapat 

persetujuan penuh daripada Raja-Raja Melayu ketika itu, telah dijadikan rujukan dan asas sempadan 

negara hari ini. Antaranya ialah Perjanjian Inggeris-Belanda 1824 yang memisahkan pengaruh British 

dan Belanda di rantau ini, meletakkan Singapura dan Tanah Melayu di bawah kuasa British manakala 

Sumatera dan Kalimantan di bawah Belanda. Meskipun Kesultanan Johor tidak dirunding dalam 

perjanjian ini, ia tetap menjadi asas utama sempadan Malaysia–Indonesia hari ini. 

 

Begitu juga dengan Perjanjian Pangkor 1874 yang menandakan permulaan campur tangan rasmi 

British dalam urusan negeri-negeri Melayu, bermula dengan Perak. Walaupun dipersetujui oleh Raja 

Abdullah, perjanjian itu berlaku dalam suasana tekanan dan ketidakseimbangan kuasa, dan tidak 

mendapat persetujuan menyeluruh daripada semua pembesar negeri. Seterusnya, Perjanjian Bangkok 

1909 yang menyerahkan Kedah, Kelantan, Terengganu dan Perlis daripada pengaruh Siam kepada 

British juga ditandatangani tanpa persetujuan Raja-Raja Melayu. Sebagai contoh, Sultan Kedah, Sultan 

Abdul Hamid Halim Shah, terkejut apabila dimaklumkan bahawa negerinya telah berpindah tangan 

daripada pengaruh Siam kepada British tanpa sebarang rundingan dengannya. Meskipun begitu, 

perjanjian ini menjadi asas sempadan Malaysia–Thailand yang kekal hingga hari ini. 

 

Perjanjian Cobbold 1962 dan Perjanjian Malaysia 1963 pula menjadi asas kepada pembentukan 

Malaysia dengan menggabungkan Tanah Melayu, Sabah, Sarawak dan Singapura (Bustamam, 

Mansor & Samsudin, 2019). Sempadan Sabah dan Sarawak dikekalkan seperti mana yang diwarisi 

semasa pemerintahan British Borneo, dan ini menjadi hujah penting dalam menangkis tuntutan Filipina 

terhadap Sabah. Malaysia berhujah bahawa wilayah Sabah telah secara sah diserahkan oleh British 

kepada Malaysia sebagai warisan penjajahan berdasarkan prinsip uti possidetis juris yang diiktiraf 

dalam undang-undang antarabangsa. 

 

Pendekatan ini turut dibuktikan dalam kes tuntutan ke atas Pulau Sipadan dan Ligitan yang dibawa 

oleh Malaysia dan Indonesia ke Mahkamah Keadilan Antarabangsa (ICJ). Dalam keputusan pada 

tahun 2002, ICJ memutuskan bahawa kedaulatan ke atas kedua-dua pulau tersebut diberikan kepada 

Malaysia. Keputusan tersebut dibuat bukan sahaja berdasarkan bukti pentadbiran berterusan oleh 

pihak British dan seterusnya oleh Malaysia, tetapi juga berdasarkan prinsip effectivités, iaitu perlakuan 

pentadbiran sebenar di lapangan yang menunjukkan pelaksanaan kuasa kedaulatan (United Nations, 

2002). Namun, latar belakang sempadan warisan penjajah turut diambil kira, memperkukuh lagi prinsip 

uti possidetis juris sebagai asas yang sah dalam mempertahankan tuntutan wilayah. 

 

Selain bergantung kepada prinsip sejarah ini, Malaysia juga menunjukkan komitmen terhadap 

penyelesaian pertikaian secara aman melalui saluran perundangan antarabangsa. Dalam kes Batu 

Puteh, misalnya, Malaysia membawa isu kedaulatan pulau tersebut ke Mahkamah Keadilan 

Antarabangsa dan menghormati keputusan yang dibuat pada tahun 2008, walaupun keputusan tidak 

memihak kepada Malaysia (Rusli, 2025b). Tindakan ini mencerminkan pendirian Malaysia yang 

konsisten dalam menyelesaikan isu-isu wilayah melalui prinsip undang-undang dan bukan kekerasan 

ketenteraan. 

 

Malaysia juga telah mengemukakan peta tuntutan maritimnya di Laut China Selatan kepada 

Pertubuhan Bangsa-Bangsa Bersatu selaras dengan peruntukan di bawah Konvensyen Undang-

Undang Laut (UNCLOS) 1982. Hal ini memperlihatkan kesediaan Malaysia untuk mempertahankan 

hak dan kedaulatan wilayahnya melalui pendekatan berasaskan undang-undang antarabangsa, sekali 

gus mengukuhkan imejnya sebagai negara yang menjunjung prinsip undang-undang dalam hubungan 

antarabangsa. 

 

Pendekatan-pendekatan ini secara keseluruhannya menggambarkan strategi Malaysia yang 

berpaksikan kepada diplomasi, undang-undang dan kestabilan serantau dalam memastikan kedaulatan 

negara terus terpelihara, walaupun diwarisi daripada perjanjian-perjanjian kolonial yang rumit dan tidak 

selalu mendapat restu pemerintah tempatan pada zamannya. Namun dalam kerangka antarabangsa 

masa kini, prinsip uti possidetis juris tetap menjadi asas sah yang diiktiraf bagi mempertahankan 

keutuhan wilayah negara-negara pascakolonial seperti Malaysia. 

 
 
11.0 Diplomasi Melayu sebagai Instrumen Kedaulatan 

Diplomasi telah lama menjadi alat pertahanan yang penting bagi kerajaan-kerajaan Melayu. Sejarah 

membuktikan bahawa rundingan, perikatan dan hubungan strategik digunakan untuk memastikan 

kelangsungan kedaulatan, termasuk dalam menghadapi kuasa seperti Siam, British dan Belanda. 

 

Kedah misalnya, berjaya mengembalikan takhta selepas serangan Siam melalui tekanan diplomatik 

bersama British. Sultan Zainal Abidin III pula memperkenalkan Undang-Undang Tubuh Negeri 

Terengganu pada 1911 sebagai usaha menstruktur semula sistem pentadbiran negeri secara moden 

dan mengukuhkan kedudukan Sultan.  

 

Brunei kekal sebagai negeri berdaulat meskipun hampir ditelan Sarawak di bawah pimpinan Brooke 

dan kemudiannya menjadi negeri naungan British. Brunei malah memilih untuk tidak menyertai 

Malaysia pada 1963 dan kini menjadi antara negara paling makmur di dunia.  

 

Melaka sebelum penjajahan Portugis adalah kuasa maritim serantau yang berpengaruh, 

menandatangani perjanjian perdagangan dan perikatan dengan pelbagai negara. Diplomasi Melaka 

telah menjadikannya kesultanan yang dihormati kuasa besar seperti China. Strategi diplomatik yang 

diasaskan oleh pemerintah-pemerintah ini merupakan warisan penting dalam membentuk pendekatan 

luar Malaysia hari ini. 

 

Selain kerajaan-kerajaan Melayu di Semenanjung, sejarah Nusantara turut memperlihatkan keutuhan 

beberapa kesultanan Melayu di Indonesia yang berdiri sebagai entiti berdaulat sebelum digugat 

penjajahan Belanda. Antaranya: 

 

• Kesultanan Riau-Lingga: Pewaris kepada Kesultanan Johor-Riau, berperanan penting dalam 

menyebarkan Islam dan budaya Melayu di Kepulauan Riau. Ia mengadakan hubungan 

diplomatik dengan kuasa luar, termasuk Inggeris dan Belanda, sebelum akhirnya dihapuskan 

oleh Belanda pada tahun 1911. 

• Kesultanan Sambas: Sebuah kerajaan Melayu yang terletak di barat laut Kalimantan, 

mempunyai pengaruh tersendiri dalam dunia maritim dan perdagangan serantau. Kesultanan 

ini menjalinkan hubungan diplomatik dengan kuasa luar termasuk Belanda dan British. 

Walaupun mengekalkan struktur pentadbiran tradisional, kedaulatannya secara beransur-

ansur terhakis akibat tekanan politik dan ketenteraan Belanda, yang akhirnya menguasai 

wilayah tersebut pada abad ke-19. 

• Kesultanan Deli: Berpusat di Medan, Deli dikenali dengan pentadbiran moden dan ekonomi 

tembakau yang kuat. Ia berdiri sebagai entiti berdaulat yang diiktiraf sehinggalah diserap ke 

dalam wilayah Hindia Belanda. 

• Kesultanan Palembang dan Pontianak: Kedua-dua kerajaan ini menunjukkan ciri-ciri 

kenegaraan dan keupayaan diplomasi. Palembang contohnya, mempunyai hubungan 

langsung dengan kerajaan Eropah dan Asia, manakala Pontianak mengekalkan kedaulatan 

melalui perjanjian dan rundingan sebelum ditekan Belanda. 

 

Kesemua ini membuktikan bahawa sistem kenegaraan Melayu bukan hanya wujud di Tanah Melayu, 

tetapi merupakan jaringan kerajaan berdaulat di seluruh Nusantara, dan pengalaman mereka menjadi 

cerminan kepada perjuangan Malaysia dalam mempertahankan kedaulatannya. 

12.0 Cabaran Semasa dan Peranan Malaysia dalam Diplomasi Serantau 

Sebagai Pengerusi ASEAN 2025, Malaysia berdepan tugas berat dalam memastikan kestabilan rantau 

ini, terutama dalam isu Laut China Selatan. Malaysia boleh mengetengahkan pendekatan diplomasi 

berasaskan undang-undang, sejajar dengan prinsip Zon Aman, Bebas dan Berkecuali (ZOPFAN) serta 

Perisytiharan ASEAN Mengenai Laut China Selatan. 

 

Di samping itu, pendekatan Malaysia dalam menangani isu Sabah dan Batu Puteh mencerminkan 

usaha berterusan mempertahankan kedaulatan melalui dokumen sejarah, pendirian undang-undang 

dan penglibatan dalam rundingan antarabangsa. Hal ini wajar dijadikan contoh dalam mengekalkan 

hak berdaulat tanpa mencetuskan ketegangan serantau. 

 
 
13.0 Kesimpulan 

Kedaulatan Malaysia tidak lahir secara tiba-tiba pada 1957, tetapi merupakan kesinambungan sejarah 

panjang sistem kenegaraan Melayu yang berdaulat dan tersusun merentasi wilayah selatan Thailand, 

Malaysia, Indonesia, Singapura, Brunei dan Filipina. Peranan Raja-Raja Melayu, pemeliharaan 

sempadan melalui prinsip undang-undang antarabangsa dan pendekatan diplomasi berasaskan 

warisan tradisional menjadikan Malaysia sebagai negara yang teguh mempertahankan kedaulatannya. 

 

Dalam dunia yang semakin mencabar, Malaysia harus terus meneguhkan peranan sebagai negara 

yang menghormati undang-undang antarabangsa, memperjuangkan keamanan dan pada masa yang 

sama, tidak berkompromi dalam mempertahankan wilayah dan maruah negara.  

 

Dalam masa yang sama, sejarah Nusantara membuktikan bahawa kerajaan-kerajaan Melayu pernah 

memiliki kapasiti untuk berdiri sebagai negara berdaulat dan menjalin hubungan antarabangsa, 

walaupun sebahagian besar kerajaan-kerajaan ini sudah membentuk wilayah berdaulat Malaysia dan 

Indonesia. Warisan ini harus dihargai dan dijadikan inspirasi dalam mendepani cabaran kedaulatan 

masa kini. 

